
TEKS UCAPAN YB SENATOR TENGKU DATUK SERI UTAMA 

ZAFRUL BIN TENGKU ABDUL AZIZ 

MENTERI PELABURAN, PERDAGANGAN DAN INDUSTRI 

SEMPENA MAJLIS PENYERAHAN DAN PERASMIAN  

DEWAN SERBAGUNA TERBUKA  

KAMPUNG TEBUK MUFRAD 

29 NOVEMBER 2025 (SABTU) 

 

 

Bismillahirrahmannirrahim  

Assalamualaikum, Salam Sejahtera dan Salam Malaysia MADANI.  
 
Terima kasih kepada saudara pengacara majlis,  
 
Yang Berhormat Datuk Hj. Rizam bin Hj. Ismail 
Exco Kemajuan Desa, Perpaduan dan Pengguna, 
Negeri Selangor; 
 
YBhg. Dato’ Hairil Yahri Yaacob 
Ketua Setiausaha MITI; 
 
YBhg. Ir. Hj. Shukri Bin Ishak 
Pengarah JKR Selangor 
 
YBhg. Datuk/Dato’ Timbalan-timbalan Ketua Setiausaha; 
 
En Ali Sadikin bin Sadin 
Pegawai Daerah Sabak Bernam; 
 
Tuan Hj. Misman bin Abd Jalil 
Ketua Kampung Tebuk Mufrad;  
 
Pegawai-pegawai kanan agensi negeri dan persekutuan; dan 
 
seterusnya seluruh penduduk Kampung Tebuk Mufrad yang dikasihi 
sekalian. 

PENDAHULUAN 

 

1. Alhamdulillah, segala pujian dan syukur saya rafak ke hadrat Allah 

S.W.T kerana dengan limpah kurnia serta rahmat-Nya, diizinkan 

kita berhimpun pada hari ini untuk sama-sama memeriahkan Majlis 

Penyerahan dan Perasmian Dewan Serbaguna Terbuka di 

Kampung Tebuk Mufrad yang juga merupakan Kampung Angkat 

MADANI Kementerian Pelaburan, Perdagangan dan Industri (MITI). 

 

2. Terlebih dahulu juga saya ingin mengucapkan terima kasih kepada 

YB Datuk Hj. Rizam, Ketua Kampung dan seluruh penduduk 

Kampung Tebuk Mufrad atas kesudian sekali lagi menerima 

kehadiran saya serta pegawai-pegawai daripada MITI dan agensi 

ke Kampung Tebuk Mufrad pada hari ini.  

 

PROGRAM KAMPUNG ANGKAT MADANI. 

 

Para hadirin sekalian, 

 

3. Sebagaimana semua sedia maklum, Program Kampung Angkat 

MADANI ini telah diperkenalkan oleh YAB Perdana Menteri semasa 

pembentangan Belanjawan 2024 pada 13 Oktober 2023 yang lalu.  

 

4.  Aspirasi utama Program Kampung Angkat MADANI ini adalah 

untuk merapatkan jurang pembangunan antara kawasan bandar 

dan luar bandar serta meningkatkan kualiti hidup penduduk 

kampung secara holistik. 

5. Program ini berjaya memperlihatkan tekad Kerajaan MADANI 

menerusi sinergi pelbagai kementerian dan jabatan, selaras dengan 

aspirasi YAB Perdana Menteri dalam memperkukuh nilai Ihsan 

demi memperkasa pembangunan yang seimbang antara bandar 

dan luar bandar.  

 

6. Inisiatif Kampung Angkat MADANI di Kampung Tebuk Mufrad ini 

turut melibatkan kerjasama strategik MITI dengan pelbagai agensi 

seperti Jabatan Kerja Raya, Majlis Agama Islam Selangor (MAIS), 

Jabatan Agama Islam Selangor (JAIS), Lembaga Wakaf Selangor, 

Pejabat Daerah Sabak Bernam dan tidak ketinggalan Agensi-

agensi di bawah MITI. 

 

7.  Seperti mana semua sedia maklum,  14 agensi di bawah MITI telah 

turun padang setiap bulan bagi mengadakan pelbagai aktiviti dan 

menyumbang ke kampung ini. Tidak terhad kepada sumbangan 

berbentuk fizikal seperti menaik taraf keceriaan kampung, 

pemasangan penyaman udara, pemberian komputer, jengkaut dan 

pemasangan lampu solar; agensi MITI juga telah menganjurkan 

sesi pembangunan kendiri seperti sesi bantuan pembangunan 

keusahawanan, bengkel pembaikan motor, program motivasi 

remaja dan ceramah agama. 

 

8. Semua sumbangan ini telah kami berikan dengan seikhlas hati 

tanpa mengharapkan balasan. Namun, saya terharu apabila 

difahamkan bawa segala sumbangan ini telah dibukukan agar 

menjadi rujukan di masa akan datang. Saya juga telah diminta untuk 

melancarkan buku tersebut sebentar nanti. Setinggi penghargaan 

daripada pihak MITI buat semua yang berusaha untuk 

mendokumentasikannya. Saya akan pastikan buku ini akan sampai 

ke tangan YAB Perdana Menteri; dan saya pasti YBhg. Dato’ KSU 

akan pastikan buku ini sampai ke tangan Ketua Setiausaha Negara. 

 

DEWAN SERBAGUNA TERBUKA 

 

9. Pada 10 Ogos 2024 yang lalu, saya telah hadir ke sini bagi 

merasmikan Majlis Pecah Tanah bagi Dewan Serbaguna Terbuka 

kampung ini. Bermula dari itu, saya sentiasa dimaklumkan 

mengenai perkembangan pembangunan dewan ini dari semasa ke 

semasa. Saya dimaklumkan bermulanya proses masuk tapak 

adalah pada bulan April 2025 dan kini selesai sepenuhnya pada 

November 2025.  

 

10. Ini bermakna Dewan ini berjaya disiapkan dalam tempoh 7 bulan 

sahaja dengan jumlah peruntukan RM2.35 juta menggunakan 

peruntukan Kampung Angkat MADANI dan peruntukan MITI. Ini 

merupakan satu kejayaan bukan hanya bagi MITI, tetapi juga 

kepada pihak JKR yang telah membantu memudahkan urusan 

tanpa mengkompromikan kualitinya. 

 

11. Untuk makluman semua, dewan ini telah dibina di atas tanah wakaf 

berkeluasan 2,600 meter persegi milik Masjid Tebuk Mufrad dan 

kelak akan diuruskan sepenuhnya juga oleh pihak masjid. Ini pasti 

akan memberi peluang kepada lebih banyak sesi majlis 

percambahan ilmu, keraian dan sebagai tempat berhimpun seluruh 

penduduk kampung ini. 

12. Dewan ini juga dilengkapi dengan kemudahan untuk bersukan, 

bukan hanya terhad kepada gelanggang futsal, malah gelanggang 

bola tampar, badminton, sepak takraw dan bola keranjang. Ini 

kerana MITI telah mendengar keluhan penduduk kampung dan 

kami telah memastikan adanya tempat riadah yang selesa untuk 

penduduk setempat, khususnya generasi muda untuk beriadah.  

 

13. Selain daripada memegang jawatan Menteri MITI, saya juga 

memegang jawatan sebagai Presiden BAM. Oleh itu, pada hari ini, 

saya bawa sekali Encik Mohd Taupik Haji Hussain, Penolong 

Setiausaha Agung BAM. Kita sentiasa mencari bakat baru, jadi 

manalah tahu, mungkin satu hari nanti kita dapat cungkil bakat 

macam keluarga Sidek di Kg Tebuk Mufrad ini.  

 

14. Hari ini juga, saya bersama YB Rizam dan YBhg. Dato’ KSU akan 

merasmikan gelanggang badminton bersama Coach Rosman. Saya 

pasti saya dan partner saya Coach Rosman akan menang besar. 

 

PENGHARGAAN  

Para hadirin sekalian, 

 

15. Semua inisiatif ini MITI jalankan secara whole-of-government 

seperti saranan YAB PM. Ini termasuk penglibatan dan kerjasama 

bukan sahaja daripada kerajaan persekutuan, malah juga daripada 

kerajaan Negeri. Oleh itu saya ingin merakamkan penghargaan 

kepada YB Datuk Hj. Rizam bin Hj. Ismail atas usaha keras beliau 

menaikkan kampung ini dan pastinya dibantu oleh Ketua Kampung 

dan JKKK yang tidak kenal erti lelah dalam menyatu padukan 

seluruh penduduk kampung ini. 

16. Kepada JKR, saya mengucapkan setinggi-tinggi penghargaan atas 

usaha keras bagi memastikan dewan ini dapat disiapkan pada 

tahun ini walaupun dengan pelbagai halangan dari faktor tanah 

termasuk cuaca. 

 

17. Kepada team MITI, I know it’s not your every day job untuk melawat 

kampung dan membina bangunan fizikal seperti ini, oleh itu saya 

ucapkan syabas dan tahniah kepada TKSU (Pengurusan) dan tim 

Pentadbiran MITI selaku sekretariat induk Program Kampung 

Angkat MADANI MITI. 

 

18. Tidak lupa juga kepada semua yang terlibat secara langsung 

mahupun tidak langsung dalam memudahkan urusan MITI bagi 

membantu pihak Masjid Kampung Tebuk Mufrad membina sebuah 

dewan serbaguna untuk kegunaan bersama. Hanya Allah yang 

mampu membalasnya dan semoga ada bahagian kita di sana kelak, 

insya-Allah. 

 

19. Kepada seluruh penduduk Kampung Tebuk Mufrad, terimalah 

Dewan ini sebagai tanda kasih sayang dan kenang-kenangan MITI 

kepada semua.  Gunakan dan jagalah ia sebaik-baiknya. Saya juga 

berharap agar penduduk Kampung Tebuk Mufrad dan sekitarnya 

dapat memanfaatkan projek yang telah dibangunkan ini dalam 

menyemarakkan semangat perpaduan, permuafakatan dan 

keusahawanan, terutama daripada aspek pelancongan seperti inap 

desa dan produk tempatan kampung ini.   

 

20. Saya berharap impaknya kelak, bukan hanya dari sudut 

pembangunan sosial dan sahsiah penduduk saja, bahkan tinggi lagi 

harapan saya agar ia dapat menjana dan melestarikan ekonomi 

penduduk Kampung Tebuk Mufrad ini.  

 

PENUTUP 

Para hadirin sekalian, 

 

21. Saya ingin mengambil kesempatan ini untuk mengingatkan semua 

agar sentiasa siap siaga dan menjaga keselamatan diri dalam 

menghadapi monsun timur laut ini. Semoga Kampung Tebuk 

Mufrad sentiasa dilindungi daripada musibah banjir ini.  

 

22. Akhir kata, sekali lagi saya ingin mengucapkan ribuan terima kasih 

kepada semua pihak yang meluangkan masa untuk memeriahkan 

Majlis Penyerahan dan Perasmian Dewan Serbaguna Terbuka 

Kampung Tebuk Mufrad pada hari ini. Tahniah juga diucapkan 

kepada semua pihak yang telah bertungkus-lumus bagi 

menjayakan majlis ini.  

 

Dengan lafaz Bismillahirrahmanirrahim, saya merasmikan Dewan 

Serbaguna Terbuka, Masjid Kampung Tebuk Mufrad ini. 

 

Sekian terima kasih. 

Wabillahi taufik Walhidayah, Wassalamualaikum Warahmatullahi 

Wabarakatuh. 


